Nafarroako Parlamentuko Mahaiak, 2011ko irailaren 1ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Santiago Cervera Soto jaunak aurkezturiko jabeldura, jakiteko zer arrazoi izan zituen Nafarroak 600 milioiko defizita sortzeko 2010ean zehar eta zer ondorio izanen dituen horrek gastu publikoaren politikan.

2. Jabeldura hau Osoko Bilkuran izapidetzea.

3. Nafarroako Parlamentuko Aldizkari Ofizialean argitara dadin agintzea.

JABELDURAREN TESTUA

Nafarroako Parlamentuko Parlamentu-talde Popularreko foru parlamentari eta eledun Santiago Cervera Soto jaunak, Legebiltzarreko Erregelamenduan ezarritakoaren babesean, ondoko jabeldura aurkeztu dio Nafarroako Gobernuko lehenbiziko lehendakariorde eta Lehendakaritzako, Administrazio Publikoetako eta Barneko kontseilariari, zeinaren erantzuna Osoko Bilkuran jaso nahi bailuke:

2008tik hona, Nafarroako Foru Komunitatea aurrekontu-defizit nabarmenak izaten ari da, gastu publikoaren maila diru-sarreren mailara ez egokitzearen ondorioz. Hori dela-eta, Nafarroak aurre egin beharreko zorpetze publikoa asko igo da: biztanle bakoitzeko kalkulatuta, Espainiako autonomia erkidegoetako handienetakoa da.

Berriki jakinarazi zenez, 2010eko ekitaldiaren itxierarako aurreikusitako defizita 600 milioi eurokoa da, hots, urte honetarako onetsitako aurrekontuaren  % 13,60 egiten du. Nafarroa inoiz ezagutu gabe zegoen halako kaudimengabezia-maila eskandaluzkoa eta hain defizit handia –aurrekontu bakar batean sortua–.

Gaur egun Nafarroako Gobernuko lehenbiziko lehendakariorde denak sinatu zuen 2009ko azaroaren 19an zifra horiek ekarri dituen aurrekontu-akordioa, eta gastua % 2,5 igotzea onartu zuen, nahiz eta jabetzen zen diru-sarrerak % 10 baino gehiago ari zirela erortzen. Akordio hori sinatu ondoren, adierazi zuen aurrekontuak "ase" uzten zituela beren nahiak, eta aurrekontu "moderatua" zela, kontsentsuaren emaitza eta beharrezkoa Nafarroa krisi-egoeratik atera zedin.

Inbestidurako eztabaidan, orain Nafarroako Gobernuko lehendakaria denak ez zituen Nafarroako Parlamentuaren aurrean zehaztu nahi izan bere agintaldirako aurreikusitako kontsolidazio fiskalaren zifrak, ezta defizit publikoaren murrizketari buruzkoak ere, nahiz eta parlamentu-talde honek hori egiteko eskatu zion.

Arrazoi bi horiengatik, Gobernuko lehenbiziko lehendakariordeari jabeldura hau aurkeztu diogu, azal dezan Nafarroako Parlamentuaren aurrean zer arrazoi izan zituen Nafarroak 600 milioiko defizita sortzeko 2010ean zehar, zer ondorio izanen dituen horrek gastu publikoaren politikan, defizita murrizteko zer plan pentsatzen duen gauzatzea Nafarroako Gobernuak eta, era berean, egoera honi dagokion erantzukizun politikoa har dezan bere gain.

